	EAEn 100.000 FAMILIA GEHIAGO IZANGO DIRA 2005 ETA 2015 ARTEAN


Eusko Jaurlaritzako Etxebizitza eta Gizarte Gaietako Sailak argitaratutako azterlan baten arabera, datozen 10 urteetan EAEn 100.000 familia gehiago izango dira (10.000 familia/urtean). Aipatutako hazkundea esanguratsua da, nahiz eta 1996 eta 2005 artean izandako hazkundea baino motelagoa den (15.000 familia/urtean, gutxi gorabehera).

EAEko familia-kopuruaren bilakaeraren kalkulua. 1991 - 2001 - 2015

	* Zenbatespena.


Emantzipatzeko adina duen taldea murriztu bada ere, nabarmena izango da gazteen eskariak etxebizitzaren merkatuaren gainean egingo duen presioa

Aipatutako azterketaren arabera, 2005-2015 artean kide gutxiagoko belaunaldiak sartuko dira familia bat osatzeko ohiko adin‑multzoan (20-39 urte) eta, ondorioz, moteldu egingo da familia berriak sortzeko erritmoa. Hain zuzen, hemendik 10 urtera %20 gutxiago izango dira aipatutako adin‑tarteko kideak.

Aldi berean, kide gehiagok osatutako belaunaldiak goragoko adin‑tartera iritsiko dira eta, ondorioz, areagotu egingo da biztanleria‑segmentu horiek osatutako familia‑kopurua; hala ere, aipatutako fenomenoak ez du azken ekitaldietan izandako eragina lortuko.
Emantzipatzeko adinean dagoen gazte‑kopuruaren zenbatespena (1996-2015)

	Iturria: Eustat, Biztanleria eta Etxebizitza Errolda. Biztanleria Proiekzioak 2015.


Gauzak horrela, adineko pertsonak bizi diren etxebizitzak kontuan hartuta, gazteek lehen etxebizitza lortzeko presio handia egingo dutela esan daiteke.
EAEko biztanleriak hazkunde neurritsua izango du, batez ere etorkinen hazkundearen eraginez

Eustat-ek egindako proiekzioen arabera, EAEko biztanleria‑kopuruak gorakada neurritsua ezagutuko du 2015era bitartean (8.000 pertsona/urtean); horrela, 2015ean 2,2 milioi biztanle izango dira.

Etorkinen etorrerak eragingo du, batez ere, EAEko biztanleriaren hazkundea (6.000 pertsona/urtean); hala ere, kontuan hartu behar da aurreikusitako inmigrazioak eta emigrazioak ez direla gehiegi urruntzen aurreko urteetan lortutako kopuruetatik (30.000 etorkin eta 24.000 emigratzaile, gutxi gorabehera).
Etorkin eta emigratzaileen kopuruaren bilakaera eta aurreikuspenak (2001-2015)

	Iturria: Eustat, Migrazio‑mugimenduen estatistika. Biztanleria Proiekzioak 2015.


Halaber, ez da aldaketa handiegirik aurreikusi jaiotza‑tasaren gainean. Horrela, Eustat-ek egindako aurreikuspenen arabera, 23.000 jaiotza/urtean izango dira (19.500 jaiotza 2004an). Esanak esan, biztanleriaren mugimendu naturalaren ondorioz, hazkunde txikia izango du biztanle‑kopuruak (2.000 pertsona/urtean).

EAEko biztanleria‑proiekzioaren piramideari erreparatuz, bereziki azpimarragarria da bi muturretan ikus daitekeen zabaltzea: gora egingo du 20 urtetik beherako biztanle‑kopuruak, bai eta 65 urte eta gehiagokoak ere, batez ere 80 urtetik gorako segmentuan. Zentzu horretan, azken 20 urteetan erregistratu den zahartze‑prozesuak aurrera darrai, nahiz eta oraingoan modu neurritsuagoan egin.

Amaitzeko, familia‑kopuruaren bilakaeraren inguruan egindako zenbatespenei dagokienez, eta aztertu den biztanleria‑proiekzioa kontuan hartuta, EAEko familien batez besteko tamaina murrizten joango da datozen urteetan, eta 2015. urtean 2,4 kide/familia izango da batez bestekoa (2,8 pertsona/familia 2001ean).

